
তথ্যবিবরণী                                                                                                 নম্বর :  ৪১১১

প্রশিক্ষণপ্রাপ্তগণ জনসম্পদে পরিণত হয়ে দেশের আর্থসামাজিক উন্নয়নে ভূমিকা রাখবে

                                                                                       -- এম এ মান্নান
জামালপুর, ১২ ভাদ্র (২৭ আগস্ট) : 


পরিকল্পনা মন্ত্রী এম এ মান্নান বলেছেন, বাংলাদেশে শেখ হাসিনার ন্যায় নারী  দরদি, গ্রাম দরদি আর কোনো নেতা নেই।  গ্রামের দরিদ্র অসহায় মানুষ বিশেষ করে নারীদের কথা শেখ হাসিনার চেয়ে কেউ বেশি  ভাবেন না। তাই বাংলাদেশের উন্নয়নের ধারাবাহিকতা রক্ষা করতে শেখ হাসিনার নেতৃত্বের কোনো বিকল্প  নেই। 


মন্ত্রী আজ জামালপুর মির্জা আজম অডিটোরিয়ামে সমাজ সেবা অধিদপ্তর ও গ্লোবাল এনভায়রনমেন্ট সোসাইটি আয়োজিত ‘অনগ্রসর ও হতদরিদ্র জনগোষ্ঠীর জন্য আত্মকর্মসংস্থানমূলক কাজের প্রশিক্ষণের মাধ্যমে আর্থসামাজিক অবস্থার উন্নয়ন’ শীর্ষক প্রকল্পের অগ্রগতি পরিদর্শন এবং প্রশিক্ষণ সনদ বিতরণ অনুষ্ঠানে প্রধান অতিথির বক্তৃতায় এসব কথা বলেন। 


মন্ত্রী বলেন, প্রধানমন্ত্রী শেখ হাসিনা যেকোনো উন্নয়ন কার্যক্রমে গ্রামাঞ্চলের সাধারণ খেটে খাওয়া মানুষ,  বিশেষ করে নারীদের উন্নয়ন ভাবনা সামনে রেখে প্রকল্প অনুমোদন দিয়ে থাকেন। এরকমই একটি প্রকল্প হল ‘অনগ্রসর ও হতদরিদ্র জনগোষ্ঠীর জন্য আত্মকর্মসংস্থানমূলক কাজের প্রশিক্ষণের মাধ্যমে আর্থসামাজিক অবস্থার উন্নয়ন’ শীর্ষক প্রকল্প। 


এম এ মান্নান বলেন, এ প্রকল্পের আওতায় প্রশিক্ষণ প্রাপ্ত ব্যক্তিগণ দক্ষ জনশক্তি হিসেবে নিজেদের  কর্মসংস্থানের সুযোগ করে  নিয়ে দেশের আর্থসামাজিক অবস্থার উন্নয়নে সাহায্য করবে। তিনি বলেন, যখনই কোনো উন্নয়ন প্রকল্প গ্রহণের অনুমোদনের জন্য যাওয়া হয় প্রধানমন্ত্রী বিশেষ ভাবে খতিয়ে দেখেন নদী- নালা খাল বিল, হাওড়ের সাথে জড়িত  সাধারণ মানুষের জীবন জীবিকা ক্ষতিগ্রস্ত হচ্ছে কী না। তিনি বলেন,  চড় ও হাওড় অঞ্চলের মানুষের  উন্নয়নে তিনি বিশেষ গুরুত্ব দিয়েছেন।

পরিকল্পনা মন্ত্রী ‘অনগ্রসর ও হতদরিদ্র জনগোষ্ঠীর জন্য আত্মকর্মসংস্থানমূলক কাজের প্রশিক্ষণের মাধ্যমে আর্থসামাজিক অবস্থার উন্নয়ন’ এর আওতায় কম্পিউটার প্রশিক্ষণ ও ড্রাইভিং প্রশিক্ষণ গ্রহণকারীদের মাঝে সনদ বিতরণ করেন।

জামালপুর জেলা প্রশাসক মুর্শেদা জামানের সভাপতিত্বে অনুষ্ঠানে বিশেষ অতিথির বক্তৃতা করেন তথ্য ও সম্প্রচার প্রতিমন্ত্রী  ডা. মুরাদ হাসান, ধর্ম প্রতিমন্ত্রী মোঃ ফরিদুল হক খান, বস্ত্র ও পাট মন্ত্রণালয় সম্পর্কিত সংসদীয় স্থায়ী কমিটির সভাপতি ও বাংলাদেশ আওয়ামী লীগের সাংগঠনিক সম্পাদক মির্জা আজম ও সংসদ সদস্য মোঃ মোজাফফর হোসেন।

একই অনুষ্ঠানে পরিকল্পনা মন্ত্রী ‘টেকসই গ্রিন হাউজ প্রযুক্তি ব্যবহার ও উন্নত কৃষি উপকরণ সরবরাহের মাধ্যমে কৃষি উৎপাদন বৃদ্ধি করে করোনা অর্থনৈতিক ক্ষতি প্রশমন’ শীর্ষক  প্রশিক্ষণ কোর্সের  উদ্বোধন করেন।
#
আনোয়ার/নাইচ/রফিকুল/সেলিম/২০২১/২১৫০  ঘণ্টা 

আগস্ট মাসে জাতির পিতার অবমাননা বরদাস্ত করা হবে না
                                                         -- ডা. মুরাদ 
জামালপুর, ১২ ভাদ্র (২৭ আগস্ট) : 

তথ্য ও সম্প্রচার প্রতিমন্ত্রী ডা. মুরাদ হাসান বলেছেন, আগস্ট মাস শোকের মাস, ষড়যন্ত্রের মাস, জাতির পিতাকে হারানোর মাস। এই জাতিকে কে মুক্তির সাধ দিয়েছিলেন? একটি স্বাধীন-সার্বভৌম জাতি রাষ্ট্রের স্রষ্টা কে? সেটা ভুলে গেলে চলবে না। 

মন্ত্রী আজ জামালপুরে মির্জা আজম অডিটোরিয়ামে, ‘অনগ্রসর ও হতদরিদ্র জনগোষ্ঠীর জন্য আত্মকর্মসংস্থানমূলক কাজের প্রশিক্ষণের মাধ্যমে আর্থসামাজিক অবস্থার উন্নয়ন শীর্ষক’- প্রকল্পের আওতায় প্রকল্পের অগ্রগতি পরিদর্শন এবং প্রশিক্ষণ সনদ বিতরণ অনুষ্ঠানে এসব কথা বলেন। মঞ্চের ব্যানারে জাতির পিতা ও শেখ হাসিনার ছবি ব্যবহার না করায় তিনি তীব্র ক্ষোভ প্রকাশ করেন। 

প্রতিমন্ত্রী বলেন, আগস্ট মাসে যে অনুষ্ঠানের ব্যানারে স্বাধীনতার মহান স্থপতি, সর্বকালের সর্বশ্রেষ্ঠ বাঙালি, জাতির পিতা বঙ্গবন্ধু শেখ মুজিবুর রহমান ও প্রধানমন্ত্রী শেখ হাসিনার ছবি নেই, সে অনুষ্ঠানে আমি বক্তব্য দিতে পারি না বলে তিনি তার বক্তব্য শেষ করেন। তিনি বলেন, সরকারি টাকার প্রকল্প পরিচালনা করা হবে কিন্তু জাতির পিতা ও প্রধানমন্ত্রীর প্রতি সম্মান প্রদর্শন করবেন না সেটা আমরা কখনই মেনে নিব না। একজন বীর মুক্তিযোদ্ধার সন্তান হিসেবে, একজন মুক্তিযুদ্ধের সংগঠকের সন্তান হিসেবে আমি তা মানতে পারব না। আগস্ট মাসে জাতির পিতার অবমাননা বরদাস্ত করা হবে না।

প্রতিমন্ত্রী বলেন, শেখ হাসিনার ধারাবাহিকতার কারণে দেশ অগ্রগতির সকল সূচকে যুগান্তকারী মাইলফলক স্পর্শ করেছে। এই বাংলাদেশ শেখ হাসিনার বাংলাদেশ, দেশরত্ন শেখ হাসিনা অনগ্রসর ও হতদরিদ্র জনগোষ্ঠীর আর্থসামাজিক অবস্থার উন্নয়নের লক্ষ্যে নিরলসভাবে কাজ করে যাচ্ছেন। শেখ হাসিনার দূরদর্শী নেতৃত্বে বাংলাদেশে অভূতপূর্ব উন্নয়ন সাধিত হয়েছে। কর্মমুখী প্রশিক্ষণের মাধ্যমে অনগ্রসর জনগোষ্ঠীর দক্ষতা বৃদ্ধি ও আয়বর্ধনমূলক কর্মকাণ্ডে সম্পৃক্ত করে তাদের সমাজের মূলস্রোতধারায় আনতে হবে। 

জামালপুরে এই প্রকল্পের আওতায় কম্পিউটার গ্রাফিক্স ডিজাইনে ৪৫০ জন এবং ড্রাইভিং কাম অটোমেকানিক কোর্সে ২৫২০ জনকে (সর্বমোট ২৯৭০জন) প্রশিক্ষণ প্রদান করা হয়েছে।

অনুষ্ঠানে জেলা প্রশাসক মোর্শেদা জামানের সভাপতিত্বে প্রধান অতিথি হিসেবে উপস্থিত ছিলেন পরিকল্পনা মন্ত্রী এম এ মান্নান, বিশেষ অতিথি হিসেবে উপস্থিত ছিলেন ধর্ম প্রতিমন্ত্রী ফরিদুল হক খান, মির্জা আজম এমপি, মোজাফফর হোসেন এমপি, জেলা আওয়ামী লীগের সভাপতি/সম্পাদক ও পৌর মেয়র ছানু।
#
গিয়াস/নাইচ/রফিকুল/সেলিম/২০২১/২১২০ ঘণ্টা 

জিয়াউর রহমানই ছিলেন বঙ্গবন্ধু হত্যাকাণ্ডের মাস্টারমাইন্ড
                                       -- নৌপরিবহন প্রতিমন্ত্রী
বোচাগঞ্জ (দিনাজপুর), ১২ ভাদ্র (২৭ আগস্ট) : 


নৌপরিবহন প্রতিমন্ত্রী খালিদ মাহমুদ চৌধুরী বলেছেন, জিয়াউর রহমান পঁচাত্তরে সপরিবারে জাতির পিতা বঙ্গবন্ধু হত্যাকাণ্ডের মাস্টারমাইন্ড ছিলেন। তিনি বলেন, এ হত্যাকাণ্ডের মাধ্যমে আমাদের অহংকার ও গর্বের সেনাবাহিনী ও সশস্ত্র বাহিনীকে কলঙ্কিত করেছিলেন জিয়াউর রহমান।

প্রতিমন্ত্রী আজ দিনাজপুরের বোচাগঞ্জে উপজেলা ছাত্রলীগ আয়োজিত জাতীয় শোক দিবসের আলোচনা সভায় প্রধান অতিথির বক্তৃতায় এসব কথা বলেন।

প্রতিমন্ত্রী বলেন, জিয়াউর রহমান আইন করে পঁচাত্তরের খুনিদের শুধু রক্ষা করে নাই; তাদের বিদেশে দূতাবাসে চাকরি দিয়ে পুরস্কৃত করা হয়েছিল। 'জয় বাংলা' শ্লোগান নিষিদ্ধ করেছিল। দালাল আইন বাতিল করে একাত্তরের রাজাকারদের পুনর্বাসন করেছিল। শাহ আজিজকে প্রধানমন্ত্রী বানিয়েছিল। গোলাম আজমকে বাংলাদেশে ফিরিয়ে আনা হয়েছিল। এরপরও আমাদের বলতে হবে জিয়াউর রহমান বঙ্গবন্ধুকে খুন করেনি! 


বঙ্গবন্ধু হত্যাকাণ্ডের পর কোথাও প্রতিবাদ হয়নি এটি সত্য নয় মন্তব্য করে প্রতিমন্ত্রী বলেন, সেদিন অস্ত্রের মুখে টুঙ্গিপাড়ায় প্রতিবাদ হয়েছিল। জানাজা না পড়েই বঙ্গবন্ধুকে দাফন করতে চেয়েছিল। কিন্তু টুঙ্গিপাড়ার মানুষ এর প্রতিবাদ জানিয়েছিল। তারা বলেছিল, একজন মুসলমানকে জানাজা না পড়ে দাফন করা যাবে না। সেখানে বঙ্গবন্ধুকে ইসলামি নিয়মে জানাজা শেষে দাফন করা হয়েছে।

তিনি বলেন, পঁচাত্তরের পর জয় বাংলা নিষিদ্ধ ছিল। বঙ্গবন্ধুর কথা বললেই নেমে আসতে নির্যাতন, নীপিড়ন। এর মধ্যেও সেদিন ছাত্রলীগ মিছিল ধরেছিল ‘এক মুজিবের রক্ত থেকে, লক্ষ্য মুজিব জন্ম নিবে’। ছাত্র লীগের নেতা-কর্মীরা কখনো রাজপথ থেকে পিছু হটেনি। খুনি মুশতাকের আগামাসী লেনের বাড়িতে আক্রমণ করতে গিয়ে অনেকে আটক হয়েছে।

বাংলাদেশের শক্তিশালী অর্থনীতির কথা তুলে ধরে প্রতিমন্ত্রী বলেন, বাংলাদেশ আজ বঙ্গবন্ধুর আদর্শকে ধারণ করে মধ্যম আয়ের দেশ, উন্নয়নশীল দেশে পদার্পণ করেছে। ২০০০ ডলার বেশি আমাদের মাথাপিছু আয়। বাংলাদেশ আজ বিশ্বব্যাংক, আইএমএফ এর দিকে অর্থঋণের জন্য তাকিয়ে থাকে না। বাংলাদেশ আজ নিজস্ব অর্থায়নে বড় বড় মেগা প্রকল্প বাস্তবায়ন করছে। পদ্মা সেতু, পায়রা বন্দর, মাতারবাড়ী বন্দর, মোংলা বন্দর, বে টার্মিনালের মতো প্রকল্প বাংলাদেশ বাস্তবায়ন করছে। বাংলাদেশকে ঋণ দেয়ার জন্য বিশ্বব্যাংক আমাদের পেছনে পেছনে ঘুরে। বাংলাদেশের অর্থনীতি এখন অনেক শক্তিশালী। 


বোচাগঞ্জ উপজেলা ছাত্রলীগ সভাপতি দেলোয়ার হোসেন বিপুলের সভাপতিত্বে আলোচনা সভায় আরো উপস্থিত ছিলেন উপজেলা আওয়ামী লীগের সভাপতি আবু সৈয়দ হোসেন, সাধারণ সম্পাদক আফছার আলী, পৌর মেয়র মোঃ আসলাম, ছাত্র লীগের সাধারণ সম্পাদক এমদাদুল ইসলাম ইশান।
#

জাহাঙ্গীর/নাইচ/রফিকুল/সেলিম/২০২১/১৯৫০  ঘণ্টা 

তথ্যবিবরণী                                                                                                 নম্বর :  ৪১০৮
 

কোভিড-১৯ সংক্রান্ত সর্বশেষ প্রতিবেদন
 

ঢাকা, ১২ ভাদ্র (২৭ আগস্ট) : 

            স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা প্রতিষ্ঠান (আইইডিসিআর)-এর তথ্যানুযায়ী গত ২৪ ঘণ্টায় দেশে ২৫ হাজার ৫৭৮ জনের নমুনা পরীক্ষা করে ৩ হাজার ৫২৫ জনের শরীরে করোনা সংক্রমণ পাওয়া গেছে। এ নিয়ে বাংলাদেশে এখন পর্যন্ত কোভিড-১৯ আক্রান্ত রোগীর সংখ্যা ১৪ লাখ ৮৬ হাজার ১৫৩ জন। 

 


গত ২৪ ঘণ্টায় ১১৭ জন-সহ এ পর্যন্ত ২৫ হাজার ৮৪৬ জন এ রোগে মৃত্যুবরণ করেছেন।

 


করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১৪ লাখ ৪ হাজার ৩৭০ জন।

 

#
ফেরদৌস/নাইচ/রফিকুল/সেলিম/২০২১/১৯০০  ঘণ্টা 
তথ্যবিবরণী                                                                                                 নম্বর :  ৪১০৭
 

বিএনপির রাজনীতি অসত্যের ওপর দাঁড়িয়ে
                           -- তথ্য ও সম্প্রচার মন্ত্রী 
চট্টগ্রাম, ১২ ভাদ্র (২৭ আগস্ট) : 


আওয়ামী লীগের যুগ্ম সাধারণ সম্পাদক এবং তথ্য ও সম্প্রচার মন্ত্রী ড. হাছান মাহ্‌মুদ বলেছেন, 'বিএনপির রাজনীতিটা সম্পূর্ণ মিথ্যার ওপর দাঁড়িয়ে আছে। অসত্যের ওপর রাজনীতি করে বেশি দিন ঠিকে থাকা যায় না, এটি ইতিহাসের শিক্ষা। বিএনপি মিথ্যাচারের রাজনীতি থেকে বেরিয়ে আসতে পারলে  হয়তো আজকের অবস্থা থেকে মুক্তি পেতে পারে।'   


মন্ত্রী আজ চট্টগ্রাম প্রেসক্লাবের বঙ্গবন্ধু হলে ১৫ ও ২১ আগস্ট নিহতদের স্মরণে' চট্টগ্রাম উত্তরজেলা ছাত্রলীগ আয়োজিত আলোচনা সভায় প্রধান অতিথির বক্তৃতায় একথা বলেন। 


'বিএনপির নেতারা ক্রমাগতভাবে বঙ্গবন্ধুর ভূমিকাকে অস্বীকার করে আসছে এবং একজন খলনায়ককে নায়ক বানানোর অপচেষ্টায় লিপ্ত' উল্লেখ করে ড. হাছান মাহ্‌মুদ বলেন, 'কারো বিয়ে ও কর্ণছেদন অনুষ্ঠান উপলক্ষ্যেও তারা জিয়াউর রহমানের কবরে যান কি না সেটাই এখন চিন্তার বিষয়। সেখানে গিয়ে আবার তারা মারামারি করেন।'


ড. হাছান বলেন, চন্দ্রিমা উদ্যানে আসলে জিয়াউর রহমানের লাশ নেই, এই সত্যিটা গতকাল প্রধানমন্ত্রী বলার পর বিএনপির মির্জা ফখরুল সাহেব তার মহাসচিব পদরক্ষায় একটা বক্তব্য দিয়েছেন। আমি চট্টগ্রামের রাঙ্গুনিয়ার মানুষ, রাঙ্গুনিয়ার পোমরা ইউনিয়নে যেখানে জিয়াকে প্রথম কবর দেয়া হয়েছিল শোনা যায়, সেখানেও কেউ লাশ দেখেনি, একটা বাক্স দেখেছিল। সেদিনকার প্রত্যক্ষদর্শী বর্তমানে সেই ইউনিয়নের চেয়ারম্যান কুতুব উদ্দিন, তিনিও লাশ দেখেননি জানিয়েছেন। সেসময়ের আরো অনেকেই জীবিত আছে, তথাকথিত প্রথম কবরেও জিয়ার লাশ কেউ দেখেনি, এমনকি খালেদা জিয়া, তারেক জিয়া বা বিচারপতি সাত্তারও না।'


তথ্যমন্ত্রী এসময় ছাত্রলীগের নেতাকর্মীদের রাজনীতির পাশাপাশি ঠিকভাবে পড়ালেখা  চালিয়ে যাবার আহ্বান জানান এবং বলেন, জননেত্রী শেখ হাসিনা লেখাপড়াকে গুরুত্ব দেন। আর রাজনীতি হচ্ছে দেশ এবং সমাজের উন্নয়নের জন্য একটি ব্রত, সেটি স্মরণ রেখে যেকোন ত্যাগ স্বীকারে সবসময় প্রস্তুত থাকতে হবে।

চট্টগ্রাম উত্তর জেলা ছাত্রলীগের সভাপতি তানভীর হোসেন চৌধুরী তপুর সভাপতিত্বে ও সাধারণ সম্পাদক মুহাম্মদ রেজাউল করিমের সঞ্চালনায় বিশেষ অতিথি হিসেবে উত্তর জেলা আওয়ামী লীগের সভাপতি ও জেলা পরিষদের চেয়ারম্যান এম এ সালাম, সাধারণ সম্পাদক শেখ মো. আতাউর রহমান, স্বজন কুমার তালুকদার, দেবাশীষ পালিত, জসিম উদ্দিন শাহ, শাহজাহান সিকদার প্রমুখ সভায় বক্তব্য দেন। 

#
আকরাম/নাইচ/রফিকুল/সেলিম/২০২১/১৮৫০  ঘণ্টা 
তথ্যবিবরণী                                                                                                 নম্বর :  ৪১০৬
বর্তমান সরকারের আমলে পার্বত্য এলাকায় দৃশ্যমান টেকসই উন্নয়ন হচ্ছে
                                               -- পার্বত্য চট্টগ্রাম বিষয়ক মন্ত্রী
বান্দরবান, ১২ ভাদ্র (২৭ আগস্ট) : 


পার্বত্য চট্টগ্রাম বিষয়ক মন্ত্রী বীর বাহাদুর উশৈসিং বলেছেন, বর্তমান সরকার পার্বত্য এলাকার মানুষের প্রতি অত্যন্ত আন্তরিক। এ সরকারের আমলে পার্বত্য এলাকায় দৃশ্যমান টেকসই উন্নয়ন সাধিত হচ্ছে, মানুষের আর্থসামাজিক অবস্থার উন্নয়নের জন্য সরকার সর্বাধিক গুরুত্ব দিয়ে কাজ করে যাচ্ছে। 

মন্ত্রী আজ বান্দরবান সদরের হাফিজিয়া মাদ্রাসা ও এতিমখানার নতুন ভবন উদ্বোধনকালে প্রধান অতিথির বক্তৃতাকালে এসব কথা বলেন। 

এ সময় মন্ত্রী আরো বলেন, বর্তমান আওয়ামী লীগ সরকার পার্বত্য এলাকার মানুষের উন্নয়নের লক্ষ্যে স্কুল-কলেজ, মাদ্রাসা মসজিদ, মন্দির, গির্জা, বৌদ্ধবিহারসহ সড়ক যোগাযোগ এবং বিদ্যুৎ ব্যবস্থার অভূতপূর্ব উন্নয়ন করে জনগণের ভাগ্যের চাকা সচল করেছে এবং এই ধারা আগামীতেও অব্যাহত থাকবে।

এ সময় সদর উপজেলার সাবেক চেয়ারম্যান মোঃ আবদুল কুদ্দুস, পার্বত্য চট্টগ্রাম উন্নয়ন বোর্ড বান্দরবান ইউনিটের নির্বাহী প্রকৌশলী আবু বিন মোঃ ইয়াছিন আরাফাত, প্রকল্প পরিচালক মোঃ আবদুল আজিজ, সদর থানার ভারপ্রাপ্ত কর্মকর্তা মোঃ শহিদুল ইসলাম, প্রেস ক্লাবের সভাপতি মনিরুল ইসলাম প্রমুখ উপস্থিত ছিলেন। 

#

নাছির/নাইচ/রফিকুল/সেলিম/২০২১/১৭২০ ঘণ্টা 

তথ্যবিবরণী                                                                                                 নম্বর :  ৪১০৫
মুক্তিযুদ্ধের চেতনায় উদ্বুদ্ধ হয়ে কাজ করতে হবে
                           --  জনপ্রশাসন প্রতিমন্ত্রী
মেহেরপুর, ১২ ভাদ্র (২৭ আগস্ট) : 


জনপ্রশাসন প্রতিমন্ত্রী ফরহাদ হোসেন বলেছেন, বর্তমান সরকারের অধীনে বাংলাদেশে উন্নয়নের অগ্রযাত্রার সূচনা হয়েছে। এই অগ্রযাত্রাকে অব্যাহত রেখে দেশকে সমৃদ্ধ রাষ্ট্রে পরিণত করতে সকলকে মুক্তিযুদ্ধের চেতনায় উদ্বুদ্ধ হয়ে কাজ করতে হবে।

প্রতিমন্ত্রী আজ মেহেরপুরে দর্শনা-মুজিবনগর মহাসড়ক নির্মাণ প্রকল্পের ভিত্তিপ্রস্তর স্থাপন অনুষ্ঠানে প্রধান অতিথির বক্তৃতাকালে এসব কথা বলেন।

ফরহাদ হোসেন বলেন, বর্তমানে মুক্তিযুদ্ধের স্বপক্ষের শক্তি ক্ষমতায় আছে বলেই দেশ আজ বিশ্বে সম্মানজনক অবস্থানে রয়েছে। সরকারের লক্ষ্য ২০৪১ সালের মধ্যে দেশকে উন্নত সমৃদ্ধ রাষ্ট্রে পরিণত করা। এই লক্ষ্য অর্জনে সকলকে মুক্তিযুদ্ধের চেতনা ও দেশপ্রেমে উদ্বুদ্ধ হয়ে কাজ করতে হবে।

মেহেরপুরের জেলা প্রশাসক ড. মুনসুর আলম খানের সভাপতিত্বে অনুষ্ঠানে পুলিশ সুপার মোঃ রাফিউল আলম ও কুষ্টিয়া সড়ক সার্কেলের প্রধান প্রকৌশলী মোঃ মাসুদ করিম বিশেষ অতিথি হিসাবে বক্তব্য রাখেন।
#

শিবলী/নাইচ/রফিকুল/সেলিম/২০২১/১৭১০ ঘণ্টা 

তথ্যবিবরণী                                                                                                                 নম্বর :  ৪১০৪

নজরুলের লেখনী মহান মুক্তিযুদ্ধে আমাদের অনুপ্রেরণা জুগিয়েছে
                                                       - সংস্কৃতি প্রতিমন্ত্রী

ঢাকা, ১২ ভাদ্র (২৭ আগস্ট) : 

সংস্কৃতি বিষয়ক প্রতিমন্ত্রী কে এম খালিদ বলেছেন, জাতীয় কবি কাজী নজরুল ইসলাম শুধু উপমহাদেশের স্বাধীনতার স্বপ্ন দেখেননি, তিনি স্বপ্ন দেখেছেন সকল মানুষের স্বাধীনতা, প্রতিটি ব্যক্তির স্বাধীনতার। তিনি বিশ্বাস করতেন, মানুষের শক্তি সীমাহীন এবং মানুষ আত্মশক্তিতে উদ্বুদ্ধ হলে কোন শক্তিই মানুষকে শোষণ, নির্যাতন, নিগ্রহ ও অমানবতার কারাগারে বন্দি রাখতে পারে না। বাঙালি জাতির বিভিন্ন আন্দোলন-সংগ্রামে নজরুলের কবিতা ও গান ছিল বড় অনুপ্রেরণার উৎস। ব্রিটিশবিরোধী আন্দোলন থেকে শুরু করে মহান মুক্তিযুদ্ধে নজরুলের লেখনী আমাদের অনুপ্রেরণা ও সাহস জুগিয়েছে। 


প্রতিমন্ত্রী আজ সকালে জাতীয় কবি কাজী নজরুল ইসলামের ৪৫তম মৃত্যুবার্ষিকী উপলক্ষ্যে কবি নজরুল ইনস্টিটিউট আয়োজিত ভার্চুয়াল আলোচনা সভা ও সাংস্কৃতিক অনুষ্ঠানে প্রধান অতিথির বক্তব্যে এসব কথা বলেন।


প্রধান অতিথি বলেন, সংস্কৃতি বিষয়ক মন্ত্রণালয়ের আওতাধীন কবি নজরুল ইনস্টিটিউট নজরুলের জীবন, সাহিত্য, সংগীত ও সামগ্রিক অবদান সম্পর্কে গবেষণা পরিচালনা, রচনাবলী সংগ্রহ, সংরক্ষণ, প্রকাশ ও প্রচারে কাজ করে যাচ্ছে। সংস্কৃতি প্রতিমন্ত্রী বলেন, নজরুল স্মৃতি বিজড়িত ময়মনসিংহের ত্রিশালের কাজীর শিমলা ও দরিরামপুরকে দর্শনীয় স্থান হিসেবে গড়ে তোলা হচ্ছে। দরিরামপুর বিচুতিয়া বেপারী বাড়িতে নজরুল বিষয়ক জাদুঘর, পাঠাগার ও মিলনায়তন প্রতিষ্ঠা করা হয়েছে। এ বাড়ির কাছেই স্মৃতিধন্য ঐতিহাসিক বটতলায় প্রতিষ্ঠিত হয়েছে 'জাতীয় কবি কাজী নজরুল ইসলাম বিশ্ববিদ্যালয়'।


কবি নজরুল ইনস্টিটিউট এর নির্বাহী পরিচালক মোহাম্মদ জাকীর হোসেনের সভাপতিত্বে অনুষ্ঠানে বিশেষ অতিথি হিসেবে বক্তৃতা করেন সংস্কৃতি বিষয়ক সচিব মোঃ আবুল মনসুর এবং কবি পৌত্রী ও কবি নজরুল ইনস্টিটিউট ট্রাস্টি বোর্ডের সদস্য খিলখিল কাজী। আলোচনা করেন কবি নজরুল ইনস্টিটিউট ট্রাস্টি বোর্ডের সদস্য ড. সৈয়দ মোতাহেরা বানু ও সংস্কৃতি বিষয়ক মন্ত্রণালয়ের অতিরিক্ত সচিব (প্রশাসন) মনিরুল আলম।


স্বাগত বক্তৃতা করেন কবি নজরুল ইনস্টিটিউট এর সচিব মোঃ ইলিয়াছ শাহ্। অনুষ্ঠান সঞ্চালনা করেন কবি রেজাউদ্দিন স্টালিন।

#

ফয়সল/মেহেদী/জুলফিকার/রেজ্জাকুল/শামীম/২০২১/১৩৩৭ ঘণ্টা 

তথ্যবিবরণী                                                                                                                 নম্বর :  ৪১০৩
বাংলাদেশ বিনিয়োগ উন্নয়ন কর্তৃপক্ষে নিবন্ধিত শিল্প প্রতিষ্ঠানের সংখ্যা বৃদ্ধি

ঢাকা, ১২ ভাদ্র (২৭ আগস্ট) : 


বাংলাদেশ বিনিয়োগ উন্নয়ন কর্তৃপক্ষ (বিডা) এর এপ্রিল-জুন তিন মাসে ১৮৪টি শিল্প প্রতিষ্ঠান নিবন্ধিত হয়েছে। নিবন্ধিত এ সকল প্রতিষ্ঠানের প্রস্তাবিত মোট বিনিয়োগের পরিমাণ ১,৪১,২৭৯.০০৫ (এক লাখ ৪১ হাজার ২’শ ৬৯ দশমিক শূন্য শূন্য পাঁচ) মিলিয়ন টাকা। গত বছর এপ্রিল-জুন ২০২০ অপেক্ষা বিনিয়োগের পরিমাণ ৮৪,৪৪৩.১৯৪ (৮৪ হাজার ৪’শ ৪৩ দশমিক এক নয় চার) মিলিয়ন টাকা বেশি।  


কোভিড-১৯ এর প্রভাবে বিগত ২০২০ এর এপ্রিল-জুন তিন মাসে বিডা’য় নিবন্ধিত ৪৬টি শিল্প ইউনিটের প্রস্তাবিত বিনিয়োগের পরিমাণ ছিল ৫৬,৮৩৫.৮১১ (৫৬ হাজার ৮’শ ৩৫ দশমিক আট এক এক) মিলিয়ন টাকা। গত বছরের তুলনায় চলতি বছরে এপ্রিল-জুন সময়ে শিল্প প্রতিষ্ঠান নিবন্ধনের সংখ্যা ১৩৮টি বৃদ্ধি পেয়েছে।


সম্প্রতি বাংলাদেশ বিনিয়োগ উন্নয়ন কর্তৃপক্ষ এক প্রেস বিজ্ঞপ্তিতে এ তথ্য জানিয়েছে।

#

ফাতিমা/মেহেদী/জুলফিকার/রেজ্জাকুল/শামীম/২০২১/১৩৩৪ ঘণ্টা 

তথ্যবিবরণী                                                                                                   নম্বর :  ৪১০২

জাতীয় কবির সমাধিতে সংস্কৃতি প্রতিমন্ত্রীর শ্রদ্ধা 

ঢাকা, ১২ ভাদ্র (২৭ আগস্ট) : 


জাতীয় কবি কাজী নজরুল ইসলামের ৪৫তম মৃত্যুবার্ষিকী উপলক্ষ্যে সংস্কৃতি বিষয়ক প্রতিমন্ত্রী কে এম খালিদ  আজ সকালে ঢাকা বিশ্ববিদ্যালয় কেন্দ্রীয় মসজিদ সংলগ্ন কবির সমাধিতে পুষ্পস্তবক অর্পণ করে শ্রদ্ধা জানান।


এ সময় মন্ত্রণালয়ের সচিব মো. আবুল মনসুর, বাংলা একাডেমির মহাপরিচালক কবি মুহম্মদ নূরুল হুদা, কবি নজরুল ইনস্টিটিউট এর নির্বাহী পরিচালক মোহাম্মদ জাকীর হোসেন, মন্ত্রণালয়ের অতিরিক্ত সচিব মনিরুল আলম, যুগ্মসচিব অসীম কুমার দে, বাংলা একাডেমির সচিব এ এইচ এম লোকমান প্রমূখ উপস্থিত ছিলেন।

#

ফয়সল/মেহেদী/জুলফিকার/রেজ্জাকুল/শামীম/২০২১/১০.২৭ ঘণ্টা 

